Gwasanaethau Boreol i Ysgolion Uwchradd  -  gol. Catrin Lewis


NADOLIG – Ystyr Enwau
· Emyn
· Pan fydd babi newydd yn cael ei eni, un o’r cwestiynau cyntaf fydd pawb yn ei ofyn yw, “Beth yw ei enw?”

· Trwy gydol yr Hen Destament, fe welwn fod gan enw bob cymeriad ystyr ac arwyddocâd arbennig.  Dyma i chi ychydig o enghreifftiau:-
Mae’r enw Noa yn golygu “Cysur”

Mae’r enw Abraham yn golygu “Tad llawer.”

Ystyr Ishmael yw “mae Duw yn clywed”

Ystyr Isaac yw “Efe sy’n chwerthin”

Mae Jacob yn golygu “Efe sy’n twyllo.”
· Gwrandewch yn awr ar ychydig o hanes a arweiniodd at enedigaeth Baban arbennig iawn dwy fil o flynyddoedd yn ôl               
Geni Iesu y Meseia

18 Dyma sut cafodd Iesu y Meseia ei eni: Roedd ei fam, Mair, wedi cael ei haddo i fod yn wraig i Joseff. Ond cyn iddyn nhw briodi a chael rhyw, dyma nhw’n darganfod fod yr Ysbryd Glân wedi ei gwneud hi’n feichiog. 19 Roedd Joseff, oedd yn mynd i’w phriodi, yn ddyn da a charedig. Doedd e ddim eisiau gwneud esiampl ohoni a’i chyhuddo hi’n gyhoeddus, felly roedd yn ystyried canslo’r briodas yn dawel fach. 
20 Roedd wedi bod yn meddwl am hyn pan gafodd freuddwyd: gwelodd angel Duw yn dod ato a dweud wrtho, “Joseff fab Dafydd, paid petruso mynd â Mair adre i fod yn wraig i ti, am mai'r Ysbryd Glân sydd wedi gwneud iddi feichiogi. 21 Bachgen fydd hi’n ei gael. Rwyt i roi’r enw Iesu iddo, am mai fe fydd yn achub ei bobl o'u pechodau.” 
22 Digwyddodd hyn er mwyn i beth ddwedodd Duw drwy ei broffwyd ddod yn wir: 23 "Edrychwch! Bydd merch ifanc sy’n wyryf yn feichiog ac yn cael mab. Bydd y plentyn yn cael ei alw yn Immanuel" (Ystyr Immanuel ydy "Mae Duw gyda ni.")
24 Pan ddeffrodd Joseff, gwnaeth beth roedd angel Duw wedi ei ddweud wrtho. Priododd Mair, 25 ond chafodd e ddim rhyw hefo hi nes i’w mab gael ei eni. A rhoddodd yr enw Iesu iddo.
· Beth sy’n gwneud y Baban hwn mor arbennig?  Roedd ganddo ddau enw arbennig, Iesu ac Immanuel.  Ystyr Immanuel yw, “Duw gyda ni” ac ystyr Iesu yw “Mae’r Arglwydd yn achub”.  
· Ddwy fil o flynyddoedd yn ôl daeth Duw ei hun i’r byd.  Dangosodd i ni’r ffordd i fyw trwy ei esiampl ef.  Er iddo fyw bywyd perffaith, cafodd ei groeshoelio pan oedd yn 33 oed, a thrwy hynny, fe gymerodd arno’i hun ein cosb ni i gyd am ein pechodau.  Wrth i ni roi ein cred ynddo fe a’i wahodd i mewn i’n bywydau ni, mae pont yn cael ei hadeiladu rhyngom ni a Duw.  Dim ond Iesu sy’n gallu llenwi’r bwlch rhwng y ddaear a’r nef.  
· Beth wnewch chi hefo’r Iesu y Nadolig yma?  Chwerthin am ei ben, ei anwybyddu, talu teyrnged dros dro iddo neu a wnewch chi ei wahodd i’ch calon a chaniatáu iddo, trwy ei Ysbryd Glân, eich newid chi a’ch gwneud yn berson newydd.
· Gweddïwn
Ein Tad,  
Diolchwn i ti am neges y Nadolig.  Diolch am allu cofio am enedigaeth Iesu, unig fab Duw.  Pan fyddwn ni’n bwyta ac yn yfed ac yn mwynhau ein anrhegion, helpa ni i gofio mai ti sydd wedi rhoi’r cyfan i ni.  

Gofynnwn i ti fendithio’n hysgol, y disgyblion a’r athrawon.  Gofynnwn hyn yn enw Iesu Grist
 

Amen
Mari Lynne Jones

